                                            Sərbəst iş №2 
          "Erkən meyit əlamətləri (meyit ləkələri, meyit soyuması) "
   Meyit ləkələri (livores mortis). Ürək fəaliyyəti dayandıqdan sonra bədəndə olan qan və limfa fizikanın ağırlıq qanununa əsasən qan damarları və limfatik damarlarla tədricən bədənin aşağı nahiyələrinə doğru süzülərək bu nahiyədəki venoz damarlara və kapilyarlara dolur, onları passiv şəkildə genişləndirir və kənardan bənövşəyi- çəhrayı rəngdə meyit ləkələri şəklində görünür. Arxası üstə uzadılmış vəziyyətdə meyit ləkələri boynun, döş qəfəsinin, belin və ətrafların arxa və arxa-yan hissələrində meydana çıxır.
   Meyit ləkələri öz inkişafında 3 mərhələ keçirir: hipostaz, diffuziya və imbibisiya.
   Meyit ləkələrinin ilkin mərhələsi olan hipostaz ölümdən təxminən 2-4 saat sonra başlanır və bədəndə olan qanın və limfanın meyitin aşağı nahiyələrindəki damarlara axıb dolması ilə xarakterizə olunur. Hipostaz mərhələsində qan yalnız damarların mənfəzində yerləşdiyi üçün meyit ləkələrinə barmaqla təzyiq etdikdə barmağın yeri ani olaraq ağarır, barmağı çəkdikdə ləkə yeri bir neçə saniyə müddətində bərpa olunur, meyitin vəziyyətini dəyişdikdə isə ləkələr yeni vəziyyətə müvafiq başqa nahiyələrdə meydana çıxır, əvvəlki ləkələr isə yox olur.
   Diffuziya mərhələsi (və ya staz) ölümdən 12-15 saat sonra başlanır. Buzaman fiziki- kimya qanunlarına əsasən meyitin aşağı hissələrinə süzülmüş limfa və toxuma mayesi bu nahiyələrdəki qanla dolu damarlara diffuziya edir, qan damarlarında plazmaya qarışaraq eritrositləri hemolizə uğradır, hemolizə uğramış qanın maye hissəsinin bir qismi damar divarından kənara süzülərək ətraf yumşaq toxumalara hopur. Bu mərhələdə ləkə nahiyəsinə barmaqla basdıqda barmağın yeri avazıyır, barmağı çəkdikdə bir və ya bir neçə dəqiqə müddətində ləkə tədricən bərpa olunur, meyitin vəziyyətini dəyişdikdə yeni vəziyyətə müvafiq başqa nahiyələrdə tədricən solğun ləkələr əmələ gəlir, əwəlki nahiyələrdə isə ləkələr solğunlaşır, lakin itmir.
   Meyit ləkələrinin sonuncu - imbibisiva və ya "hopma" (latınca: imbibitio - "hopma") mərhələsi ölümdən təxminən 24 saat sonra başlanır. Imbibisiya mərhələsi qanın damardan kənara çıxmış çox əksər maye hissəsinin, limfanın və toxuma mayesinin dəriyə və dərialtı toxumaya hopması ilə xarakterizə olunur. Bu mərhələdə ləkə nahiyəsinə barmaqla basdıqda barmağın yeri rəngini dəyişmir, meyitin vəziyyətini dəyişdikdə ləkələr yerini dəyişmir, yeni ləkələr əmələ gəlmir.
Meyit ləkələrinin əmələ gəlmə müddəti, intensivliyi və rəngi ölümün baş vermə səbəbindən, ətraf mühit şəraitindən, mərhumun köklük dərəcəsindən və s. amillərdən asılı olaraq dəyişilə və müxtəlif ola bilər.
ölüm baş verdikdən sonra qanın və limfanın damarlarla bədənin aşağı nahiyələrinə süzülərək meyit ləkələri əmələ gətirdiyi kimi, müvafiq olaraq daxili üzv və toxumalarda da eyni vaxtda analoji proses gedir, qan və limfa üzv və toxumaların aşağıda yerləşən nahiyələrinə toplanır. Buna daxili hipostaz və ya meyit hipostazları deyilir. Meyit hipostazları doluqanlılıqları və tünd rəngdə görünüşləri ilə makroskopik olaraq üzv və toxumanın digər nahiyələrindən fərqlənir. Daxili hipostazlar demək olar ki, bütün üzv və toxumalarda meydana çıxır.
Meyit soyuması	(algor mortis).İnsan öldükdən sonra meyit digər bütün
fiziki cisimlər kimi ətraf mühitin temperaturu ilə uyğunlaşır, yəni əksər hallarda soyumağa başlayır. Bədən temperaturu saatda təxminən 1°C sürətlə ətraf mühitin temperaturundan 0,5-1,0° aşağıya qədər enir. Soyumanın sürəti şəxsin köklük dərəcəsindən, geyimindən, ətraf mühitin temperaturundan və s. amillərin təsirindən asılıdır. Meyit soyumasının sürəti ölümün baş vermə səbəbindən də asılıdır.
Sepsisdən, səpkili yatalaqdan və bəzi növ zəhərlənmələrdən ölən şəxs- lərin meyitlərində temperatur ilk saatlarda əksinə, 40-42°C-yə qədər yüksələ də bilir.
Ətraf mühitdə havanın temperaturunun normal bədən hərarətindən (36,6°C) yüksək olduğu hallarda isə, əksinə meyitin temperaturu ətraf mühitin temperaturundan 0,5-1,0°C aşağıya qədər yüksəlməyə başlayır.
Bədən temperaturunun 20°C-dən aşağı düşməsi insan orqanizmi üçün həyatla bir araya sığmaz hesab edilir və bioloji ölümü təsdiq edən mütləq əlamətlərdəndir. Meyitdə bədən temperaturu adətən düz bağırsaqda (rektal temperatur), xüsusi tibbi elektrotermometr vasitəsilə, o olmadıqda isə adi laborator civə termometri ilə ölçülür. Daha dəqiq bədən temperaturu anal dəlikdən təxminən 12 sm dərinlikdə qeyd edilir.


